
 ۲۰۲۴/ ۰۷/۰۲           غلام جیلاني ځواک 
 

 طالبان د امریکا نیابتي ډله
 مه برخه( شپږ)

 
 طالبان اوس 

د یوې شل کلنې ظالمانه او بې رحمه جګړې نه وروسته طالبانو یوځل بیا واک ترلاسه کړ. د اوس طالب او تیر ځل  
په نړیوال   بدلون خو  ټولو مهم  بدلونونه راغلي. تر  توپیرونه رامنځته شوي، ډیر  طالب واکمنۍ ترمنځ ډیر اساسي 

ه چې د نړۍ یواځینی ستر ځواک دی. نړۍ باید هغه  سیاست کې راغلی. شل، پنځه ویشت کاله پخوا امریکا فکر کاو
څه وکړي، هغه څه و وینی او هغه څه و وایی چې امریکا یې غواړي. او عملاً هم همداسې وه. خو اوس نړۍ ډیر  
توپیر موندلی، اوس ډیر هیوادونه دي چې د امریکا سیاستونه ننګوي، چین او روسیه ځانونه اوس د امریکا سیال ګڼی 

 یې له خپلو سیمه ییزو ملګرو سره په ګډه د امریکا سره سیالۍ پیل کړې دي. او عملاً 
طالب هم په دې شلو کالو کې ډیر توپیر موندلی، اوس طالب هغه طالب نه دی چې اړېکې یې له اکوړه خټکه شروع  
کیدې او د راولپنډۍ په جی ایچ کیو ختمیدې، هغه وخت چې طالب له عربو او چین سره کومې اړیکې درلودې هغه  

ري )د دوحې تړون( له پاکستانه زیات له ایران  هم د پاکستان په اوږو وې. خو اوس طالبان له امریکا سره تړون ل 
سره نژدې اړیکې لري  او یو څه محتاطانه اړیکې د چین، روسیې او نورو هیوادو سره هم لري، حتی اوس هند هم  
لیوال دی له طالبانو سره په یو رنګ اړیکې ولري. طالبان که څه هم په ښکاره منزوي دي او حکومت یې په رسمیت  

 شوی، خو له یو شمېر هېوادونو سره تعاملات لري.نه دی پېژندل 
که څه هم طالب پرون هم د امریکا یوه نیابتي ډله وه او نن هم ده، پرون یې نیابتي توب په اسانه د لیدو وړ نه و، خو  
نن داسې نه ده، نن کله چې خلیلزاد په ویاړ د ترهګرۍ په وړاندې د طالب د اغیزمنې مبارزې یادونه کوی پخپله 

 ثابتیږي چې  امریکا او طالب څه رنګه اړیکې لري. 
طالبان دا ځل د جګړې شل کلنه تجربه لري، او اوس په دې کاذب غرور اخته دي چې ګواکې  امریکا یې ماته کړیده، 
البته دا احساس یې په لاندې صفوفو کې ډیر قوي ساتل شوی دی، رهبري یې تریوه حده پوهیږي چې د دوحې په  

 ور یو څه مات کړی دی. تړون کې په څه رنګ پټو او ښکاره مزو تړل شوي او دې کار یې غر
د طالب ترټولو ستره ستونزه د دوی سره یو ځای شوې نړیوالې ترهګرې ډلې دي. تیر ځل القاعده چې له ملا عمر  
سره یې بیعت کړی و، لامل شوه طالبان له نړۍ سره په جګړه واړوي او په نتیجه کې یې خپل حکومت بایلود. اوس  

لبانو په پناه کې ژوند کوي. په دوې کې اوس هم د  هم د راپورونو پر اساس یو ډیر شمیر نړیوالې ترهګرې ډلې د طا
امریکایی منابعو پراساس د القاعدې غړي حضور لري. د هغې په خوا کې د پاکستانې طالبانو حضور هم یوه ستره  
ستونزه ده، پاکستاني طالبان درګرده د پاکستان پرضد په عملیاتو بوخت دي. دې عملیاتو  هغه وخت لا شدت پیدا کړ  

 جوه له تقاعد وروسته جنرال عاصم منیر د پاکستان د لوی درستیز په توګه و ټاکل شو. چې د با 
د جنرال عاصم منیر د راتګ پر مهال د پاکستان په سیاست کې مهم بدلونونه راغلل. تر هرڅه د مخه د عمران خان  
حکومت چې پخوا د پوځ په مرسته واک ته رسیدلی ؤ، د یوې پارلماني کودتا له لارې له واکه و ایستل شو، جنایي  

ولیږل شو او نواز شریف چې بهر ته تښتیدلی و،   او د اخلاقي او مالي فساد دوسیې ورته جوړې شوې، زندان ته
ته راوستل شو  د ملیاردونو ډالرو د فساد تورونه ترې واخیستل شول او اوس ازاد   بیر  محکمې سزا ورکړې وه 

 ګرځي.
عاصم منیر هغه تړون چې له پاکستاني طالبانو سره د فیض حمید او سراج الدین حقاني په هڅو لاسلیک شوی ؤ،  

 مات کړ او له افغان طالبانو یې وغوښتل چې د پاکستاني طالبانو د فعالیتونو مخه ونیسي.  
د عمران خان د حکومت پر مهال جنرال فیض حمید او د سراج الدین حقاني په منځګړیتوب د پاکستان او پاکستاني  
طالبانو ترمنځ یو تړون لاسلیک شو چې د هغې په اساس یو ډیر شمیر د ټي ټي پي مهم قومندانان له پاکستاني زندانونو 

واوښتل او بیرته د خپلو وسلو سره په خپلو سیمو کې میشت  خوشې شول. یو ډیر شمیر جنګیالي یې  تر ډیورنډ کرښې  
شول. د پښتونخواه په ځینو سیمو کې دومره ځواکمن شول چې له مهمو پاکستاني سیاستوالو او تجارانو یې باج اخیستل  

 پیل کړل.

افراسیاب خټک د  پښتونخواه پخوانی سناتور او ملت پاله سیاستوال وایي د پښتونخواه پښتانه اوس په دې پوه شوي 
 دي چې طالبان یوه پښتون ضد پروژه ده. 

او   پاکستان  تولید فابریکه ده. د  پاکستان د طالبانو د  ته خبرې کولې و ویل   یو کانفرانس  هغه چې په لاهور کې 
افغانستان د طالبانو ترمنځ کوم توپیر نشته، دواړه یو شان فکر او یو شان رهبري لري. د دواړو ملاتړ پاکستان کې د  

 »غاصبانو« لخوا کیږی. 
خټک په سوات کې د پاکستاني طالبانو حضور ته په اشاره وویل چې هغوی دې درې ته بلل شوي و. خټک په خپلو  
خبرو کې وویل چې دوی افغانستان طالبانو ته وسپاره او اوس غواړي د پاکستان پښتون میشتې سیمې هم طالبانو ته  

 وسپاري. 
د پاکستان د بشري حقونو فدرال وزیر ریاض پیرزاده هم وایی چې جنرال فیض حمید غوښتل پاکستاني طالبان بیرته  
 پاکستان ته راولي. ده غوښتل پاکستاني طالبان د پاکستان له سیاسي بهیر سره یو ځای شي خو د دې برعکس  وشول. 
پیرزاده  له ډان ورځپاڼې سره په مرکه کې وایي چې پاکستاني جنرالانو د پارلمان د استیضاح په غونډه کې وړاندیز  

 وکړ چې پاکستاني طالبانو ته دې زمینه مساعده شي چې بیرته پاکستان ته ستانه شي. 
خو دی وایی چې شهباز شریف چې صدراعظم ؤ او بلاول بوټو چې د بهرنیو چارو وزیر و، له دې وړاندیز سره یې  
مخالفت وکړ. خو کله چې عاصم منیر لوی درستیز شو، د ټي ټی پی پرضد یې عملیات پیل کړل او  له افغان حکومته  

پاکستان ته وسپاري یا یې خپله  ونیسي. نو په    یې په جدي توګه وغوښتل چې د ټی ټي پی قومندانان او مشران یا
پښتونخواه کې د ټي ټي پي میشت کولو پلان له منځه لاړ، اوس داسې شک دی چې د داعش د پیاوړی کولو کار بیرته 

 پیل شوی.
د پاکستان حکومت چې تیرو څلویښت کلونو کې لومړی مجاهدینو او بیا طالبانو ته هررنګ پوځي، سیاسي، استخباراتي  
او لوژستیکي ملاتړ  ورکاوه ترڅو د کابل پرضد وجنګیږی، اوس یې له کابله غوښتل د هغه جنګیالیو مخه ونیسي  

 چې  د پاکستان پرضد جنګیږي. 
د پاکستاني طالبانو مخه نیول افغان حکومت ته دومره اسانه نه ده، یا ښایي بالکل شونې نه وي. تر اوسه که پاکستان  
په هر څومره جدي توګه دا مسئله مطرح کړې، افغان طالبانو ځواب ورکړی چې دا د پاکستان کورنۍ مسئله ده او  

کورنیو چارو وزیر او د حقاني ډلې مشر سراج الدین حقاني  باید پاکستان یې پخپله حل کړي. د طالبانو د حکومت د 
له یوې رسنۍ سره خپله مرکه کې و ویل چې موږ زیار و ویست چې د ټي ټي پي او پاکستان ترمنځ لانجه په سوله  
ییزه توګه حل شي، د خبرو اترو لپاره مو زمینه مساعده کړه، د دواړو خواوو ترمنځ توافقات رامنځ ته شول خو د  

 کستان په پوځ کې ځینو کړیو زموږ د هڅو قدر ونکړ. پا
طالب حکومت ته په هیڅ  توګه ممکنه نه ده چې د ټي ټي پي پر ضد عملیات وکړي، ویي نیسي، و یې وژني او یا  
یې پاکستان ته وسپاري. پاکستاني طالبان د افغان طالبانو د سنګر ملګري دي. په یو سنګر کې یې د افغان حکومت 

سې له افغان طالبانو سره هر رنګ مرسته کړې.  په وړاندې جګړه کړې، په تیره شل کلنه جګړه کې یې تر خپلې و
په یو سنګر کې  وژل شوي، په زر هاو کسان یې تلفات ورکړي، سختې یې ګاللې. پخوا ملا عمر او اوس هېبت الله 
خپل امیرالمومنین ګڼي او بیعت یې ورسره کړی. د افغان طالبانو مشر د یوه امیرالمومنین په توګه  د پاکستاني طالبانو  

 ه او خوندیتوب خپل دیني مکلفیت او مسئولیت ګڼي. ساتن
له بلې خوا د ټي ټي پي یو شمیر غړي له پخوا داعش سره اړیکې لري د حافظ سعید اورکزي په ګډون د داعش یو  

او یا نورو قبایلی سیمو وو، دوی سره یو ځای کار کړی، یو ځای   شمیر مشران او قومندانان چې د اورکزي ایجنسۍ
یې جګړې کړي او یو له بل سره قومي تړاوونه لري . که په پاکستاني طالبانو کې څوک ناراضه شي او یا هلته ورته  

 ژوند مشکل شي نو په اسانه کولای شي له داعش سره یو ځای شي. 
ټي ټي پي ته هم ممکنه نه ده  چې هم له افغان طالبانو، او هم له پاکستان سره همهاله دښمني وپالي. خامخا به پاکستاني   

طالبان ځان ته بل ملاتړ لټوي. ټي ټي پي د افغان طالبانو او پاکستان په وړاندې له داعشه بل ښه ملاتړ نشي موندلای. 
ښمني وکړي،قوی احتمال دی چې پاکستاني طالبان له داعش سره ائتلاف  نو که افغان حکومت له ټي ټي پي سره د 

وکړي، نه یواځې پاکستاني طالبان بلکې هغه شمیر سخت دریځې افغان طالبان به هم چې د طالبانو لخوا د ټي ټي پي  
نه یواځې  یه وړاندې اقدام  د اسلامي ارزښتونو او پښتونولۍ خلاف ګڼي له داعش سره یو ځای شي. که داسې وشي 

 دا چې طالبان به ډیر کمزوري شي، بلکی د اسلامي امارت سقوط ته هم کیدای شي زمینه مساعده کړي. 
پاکستان په دې پوهیږي چې طالبانو ته ممکنه نه ده ټي ټي پی نه لاس واخلي او په خلاف یې شي، خو بیاهم لیدل  
کیږي چې پاکستان په خپل دریځ کلک ولاړ دی او له ټولو لارو چارو کار اخلي چې طالبان اړباسي دټي ټي پي پرضد  

ل هم پر طالبانو د خپلو شرایطو منل بلل کیږي. سره له دې  ګام واخلي، له پاکستانه د افغان مهاجرینو ویستلو یو دلی
چې له پاکستانه د ټولو مهاجرو ویستل اسانه کار نه بریښي او بیا پاکستاني پولیس چې په کوم وحشیانه او ظالمانه ډول 

کوی او  د افغانانو په کورونو ننوځی، د کورونو حرمت تر پښو لاندې کوي، سپکاوی کوی د افغانانو مالونه لوټ  
پیسې ترې اخلي، ممکنه نه ده چې دا دې یواځې پر طالبانو د فشار لپاره یو ګام وي، داسې ښکاري چې  د یوې نوې 

 لوبې لپاره په سیمه کې د پراخې کرکې او نفرت پیدا کولو هڅه روانه ده . 
د پښتونخواه نومیالی سیاستوال افراسیاب خټک تاجیکستان کې د هرات د امنیتي خبرو ـ اترو ناستې څنډه کې رسنیو  
سره د مرکې پر مهال ویلي چې د پاکستان له لوري د افغان کډوالو اېستل پر افغانانو د فشار راوستو او د نویو معاهدو  

منلو پلان یوه برخه ده. د ښاغلي خټک په خبره، » په جبري توګه د کډوالو شړل د پاکستاني جنرالانو تګلاره ده.  
هدف یې دا دی چې د افغانستان خلک وځوروي، فشار پرې راولي او پر هغوی نوې معاهدې ومني. بله خبره دا ده،  

غانستان ته ولاړ شي هلته کار  روزګار نشته، د دوی چې په سیمه کې د بې ثباتۍ یو لوی پلان دی. دغه خلک چې اف
 لپاره ټي ټي پي ده او داعش دی، چې جذبوي به یې او سیمه پرې بې ثباته کوي«.

دغه پښتون سیاستوال اندېښنه ښودلې، چې افغانستان او سیمه یو ځل بیا د جګړې په میدان بدلېدونکي دي او په دې   
 کې د امریکا او پاکستان ګډ رول دی. 

یانې خبره یواځې پر طالبانو فشار واردول نه دي، بلکې له پاکستان نه د مهاجرو په دې بڼه ویستل د ټولې سیمې د  
 بې امنه کولو د لویې لوبې یوه برخه ده. 

داسی ښکاري پاکستان په لوی لاس له امریکا سره په ګډه دا سیمه د یو بل کړکیچ او بلې جګړې خوا ته بیایي.  طالبان  
که د پاکستان شرایطو ته سر ټیټ کړي نو دا به د داعش د احیا په مانا وي او که نه نو باید له اسلام آباد  سره د اړیکو 

 تریخوالي ته ځان چمتو کړي.
البته په دې اړه په پاکستان کې دننه هم سخت اختلافا ت موجود دي، دا لومړی ځل دی چې د پالیسیو په اړه په پوځ  

 کې دننه اختلافات دې حد ته رسیږي چې په رسنیو کې پرې بحثونه کیږي. 
یو شمیر جنرالان چې ځینې سیاستوال هم ورسره ملګري دي،دا ځل چې امریکا چین او روسیې ته د کړکیچ جوړولو 

 په خاطر سیمه په کومه بڼه بې امنه کول غواړي، هغه د پاکستان د ګټو سره هم تضاد لري.  
داعش ته زمینه سازي، د ټی ټي پي بیا ځل په پاکستان کې فعالیدل په دې هدف چې د چین د سي پیک او د »یو کمر 
بند یوه لار« لوړ اقتصادي پروګرامونه سبوتاژ کړای شي ممکنه نه ده چې د هغه اغیزې یواځې  تر پښتونخواه پورې 

 ړي. محدودي وساتل شي او پنجاب او نور پاکستان ته سرایت ونک
له امریکا سره په دې پروژه کې مرسته کول مانا دا ده چې پاکستان د چین او امریکا ترمنځ یو انتخابوي او د امریکا  
په ګټه د چین پر خلاف جګړه کې ګډون کوي، چین چې د هند په وړاندې د پاکستان کلک ملګری دی، د پاکستان د 

ترې اقتصادي پروژې لري. نو که پاکستان له چین سره  وسلو جوړولو صنعت په ګډون په دې هېواد کې په لس هاو س
دومره ښکاره او دومره ستره دښمني پیل کړي، ښکاره ده د چین غبرګون به هم همدومره وحشت ناک او ویجاړونکی 

 وي.
خو بله ډله په دې دلیل چې امریکا د پاکستان ستراتیژیک ملګری دی، امریکا د پاکستان په پوځ او سیاسیونو کې 
استخباراتي نفوذ لري   او د پاکستان تر ټولو ستر اقتصادي مرسته کوونکی دی،او چین په هیڅ توګه د پاکستان لپاره  

ده چې چین تر ننه د پاکستان صادق ملګری دی، په سیمه  د امریکا متبادل کیدای نشي.  په داسې وضعیت کې سمه  
ییزو سیالیو کې یې ګټې سره شریکې دي خو د چین او امریکا ترمنځ سیالیو کې د چین په خوا د امریکا په وړاندې 
دریدل کیدای شي د پاکستان بقا د ګواښ سره مخ کړي. نو پاکستان بالاخره اړ دی چې د امریکا خوا کې ودریږي او  

 لږ ترلږه د امریکا مخالف ونه ګڼل شي.  یا
د پاکستان وروستي سیاسي بدلونونه هم د همدې اختلافاتو یوه برخه ده. د پاکستان نومیالی ژورنالیست سلیم صافي 

 چې د پاکستان له اسټبلشمنټ سره نژدې اړیکې لري، په دې اړه په خپل کالم »جرګه« کې  لیکي:
له منځه لاړ.   پاکستان ته د امریکا وروستی احتیاج هم  له وتلو وروسته،  افغانستان څخه د امریکا یې عسکرو  )له 
پاکستان په افغانستان کې د بین الافغاني مذاکراتو تر کامیابیدو دمخه په خپل ټول قوت مرسته وکړه چې د امریکا او  

وګه د امریکا ستونزه خو حل شوه مګر د افغانستان  او ګاونډیانو  طالبانو ترمنځ د قطر معامله سرته ورسیږي. په دې ت
 ستونزی پیل شوې.  

له بلی خوا د روسیې، چین او امریکا سړه جګړه ورو ورو تودیدله، په همدې وخت کې امریکا خپل ټول فشار راوست  
چې چین او پاکستان سره بیل کړي او د سي پیک پروژې مخه ونیسي. ددې کار لپاره امریکا د عمران حکومت او 

 په پوځ کې د هغې ملاتړو ته ضرورت درلود. 
د پیلولو سزا لیدلې وه، نو امریکا فکر کاوه چې د دې دوه ګوندونو  پیپلز ګوند او نواز شریف له چین سره د سي پیک 

په موجودیت کې ستونزمنه ده چې چین او پاکستان سره لرې کړای شي، نو په همدې خاطر امریکا په خپل ټول قوت 
 د پاکستان بلیک میل کول شروع کړل. 

له لارې د شهباز شریف حکومت پوزې ته راوست، پاکستان سره له دې چې د امریکا ټول شرایط     IMFلومړی یې د  
ومنل خو بیا هم ای ایم ایف پاکستان ته دپیسو نوی قسط ورنکړ. چین له پاکستان سره مرسته کولای شوه خو چین په  

غوښتل بیرته عمران خان واک ته  عمران خان او په پوځ کې د هغې په ملاتړو دومره بدګومانه شوی ؤ چې نه یې 
   ISIورسیږي او په همدې خاطر چین د پاکستان مرسته ونکړه، خو بالاخره د پاکستان لوی درستیز سفر چین ته او د  

کې پیل شوی وای( او د  ۲۰۱۹د رئیس پټې هلې ځلې د دې لامل شوې چې چین د سې پیک په دویم پړاو)چې باید په 
ه پروګرام کار پیل کړي. دې سره د عمران خان غربی ملاتړو،عمران خان په ټول قوت د پاکستاني  ریلوې لاین پ

 پوځ د نوی قیادت سره مخالفت اوجګړې ته ودراوه. 
داسې  نه ده چې ټوله امریکا له عمران خان سره ولاړه ده خو د امریکا نیوکانز ډله او د انګلستان ګولډسمیت کورنۍ 

 ورسره په کلکې ولاړې دي. 

غربي همکارانو یې عمران خان ته ویلي وو، په دې خاطر چې څوک پرې شک ونکړي د امریکایی دسیسې )ګواکې 
 چې د عمران له واک نه لرې کول د امریکا دسیسه ده( او ابسلوټلی ناټ ډرامه وکړه.  

په حقیقت کې عمران خان هرڅه چې کول د امریکا په خوښه یې کول، د امریکا یي دسیسې او ابسلوټلی ناټ شعارونه،  
 دروغجن شعارونه وو...... 

...... اوس خبره دې ته رسیدلې ده چې د افغانستان لپاره د امریکا ځانګړی استازی زلمی خلیلزاد د پاکستان لوی 
 درستیز ته وایي چې باید یو ځل له عمران خان سره وګوري.

څرګنده دې وي چې د امریکا د نیوکانز غړی زلمی خلیلزاد د عمران خان د حکومت له سقوط نه یوه میاشت وروسته 
 پاکستان ته راغلی او دلته یې له عمران سره اوږده او پټه لیدنه کتنه کړې وه(. 

د سلیم صافي له لیکنې ښکاري چې د پاکستان په سیاسیونو کې عمران خان او په پوځ کې فیض حمید او ملګري یې 
له امریکا سره له نژدې د کارکولو پلویان دي په داسې حال کې چې نوی لوی درستیز او نوازشریف او پیپلز ګوند له  

بلشمنټ کې خپل خپل پلویان لري، خو په ښکاره اوس  چین سره د ښو اړیکو پلویان دي. دواړه ډلې په پوځ او اسټ
واک د چین د پلویانو په لاس کې دی، البته نوی لوی درستیز په خپل ټول قوت هڅه کوي چې هم امریکا خوشحاله  

 وساتي او هم چین، خو نه غواړي په ډاګه پاکستان د چین لپاره د ګواښ په یو مرکز واوړي. 
ښکاره ده چې امریکا د دې وضعیت د بدلون په هڅه کې ده، او همدا د پاکستان د اوسني سیاسي او اقتصادي بحران   

 اساسي لامل دی. 
 نوی فرصت 

، هغه د برتانوی هند   Allan Octavian Humeد هند نشنل کانګرس ګوند موسس یو انګلیس ؤ. الن اکتویان هیوم 
کې یې دهند نشنل کانګرس په دې خاطر تاسیس کړ چې د برتانوي هند   ۱۸۸۵د ملکي خدماتو یو متقاعد افسر ؤ، په 

په ملکي خدماتو کې چې کوم هندیان کار کوي، د هغوی حقونه خوندي شي، په عمومي توګه یې هدف دا وو چې د  
 انګریزي حکومت او د هند د تعلیم یافته طبقې ترمنځ د ښه پوهاوي زمینه مساعده شي او هندي مامورین د حکومت

 د ښه خدمت جوګه شي. 
خو همدا د هند ملي کانګرس ګوند د هند د ازادۍ په سنګر واوښت. دا د هند ملي کانګرس ګوند د مشرانو درایت،  
پوهه او زړورتیا وه چې د هند د انګلیسي حکومت قانون په چوکاټ کې یې مبارزه وکړه او هند ته یې ازادي ترلاسه  

 کړه.  
یانې که رهبرۍ کې درایت، زړورتوب، پوهه او وطنپالنه موجوده وي له هر سنګره کیدای شي د هیواد د ازادۍ لپاره  

 مبارزه وشي. 
تولید دی.   په طالبانو هم دا خبره اطلاق کوي، دا درسته پاکستان او غربی استخباراتو مشترک  ده چې طالبان د 

 پاکستاني مدرسې پر طالبانو معنوي او سیاسی نفوذ لري او اکثر یې د طالبانو د مدرسو استادان دي. 
دا هم سمه ده چې طالبان د دوحې د تړون په ښکاره، پټو او شفاهي شرایطو په مزو تړل شوي، او بې له شکه چې  
طالبان اوس د پخوا په شان یو موټی قوت نه دی، بلکی د قندهار د شیخانو چې په وروسته پاتې ذهنیت کې غرق دي،  

حقاني ډلې چې د طالبانو اصلي پوځي ځواک بلل    د دوحې میشتو طالبانو چې له نړۍ سره د اړیکو پلویان دي، د
 کیږي او غیر پښتنو طالبانو ترمنځ ډیرو اختلافاتو سره وېشلي دي. 

د طالبانو په صفوفو کې د بهرنیو جنګیالیو شتون او په ځانګړي توګه د القاعده او ټی تي پی شتون او په هیواد کې د 
 داعش ګواښ اوس هم طالبانو ته ډیرې ستونزې جوړولای شي. 

لپاره یوه ستره کمزوري ده، او نړیوال استعمار او ګاونډي  په دې کې هیڅ شک نشته چې دا وضعیت د طالبانو 
هیوادونه هر وخت کولای شي له دې کمزوریو ګټه واخلي. خو که طالبان ځانونه افغان اومسلمان ګڼي او که طالبان  

 په لاس کې لري. غواړي ځان وژغوري او افغانستان وژغوري اوس هم ډیر  فرصتونه 
دا چې طالبان په ټول هیواد واکمن دي دا یو ستر فرصت دی، طالبان اوس هم فرصت لري چې ځان اصلاح کړي،   

له ملت سره اشتي شي او له نړیوالو سره یو ځای د ژوند کولو هنر زده کړي. خو دا فرصت نامحدود نه دی که دا  
 ه پاتې نشي. فرصت یې له لاسه ورکړ نو بیا ښایي د پښیمانۍ ښودو فرصت هم ورسر

کې د هند ملي کانګرس د رهبرانو په شان درایت پیدا کړي د هغو ټولو ښکاره او   ۱۸۸۵که د طالبانو مشران هم په  
پټو زنځیرونو باوجود چې طالبان پرې تړلې دي، کولای شي د ځان د ژغورلو او د هیواد د ژغورلو او ابادولو لپاره  

 لار پیدا کړي. 
طالبان باید تر هرڅه د مخه او بې له دې چې نور وخت ضایع کړي، د میرمنو په کار او زده کړو بندیزونه لرې  
کړي، د نجونو تعلیم بندول او میرمنې کار ته نه پریښودل هیڅ کوم شرعي دلیل نه لري. په تیرو دوو کلونو کې د 

نړۍ تقریباً ټولو علماوو او د اسلامي نهضتونو مشرانو پر طالبانو د یو شمیر مهمو رهبرانو او قومندانانو په ګډون د 
نجونو د طالبانو لخوا بندیزونه غندلي او غیر شرعي یې بللي، بیانو یواځېنې دلیل چې ورته پاتې کیږي هغه د جهالت  

 انتها او د افغانستان منزوي او د پاکستان محتاج ساتلو لپاره یو استخباراتي تصمیم دی.
افغانستان په هره بڼه او هره بیه چې وي باید دا بندیزونه لرې کړي، د کندهار د شېخانو محدوده کړۍ چې د اولی  
الامر د اطاعت کومې ترانې تکراروي دې ته یې پام نه دی چې دوی په کمزوریو روایاتو د اسلام د ستر پیغمبر د  

رانه پیغمبر پر نارینه او ښځو دواړو فرض کړی دی، او  روښانه ارشاداتو مخالفت کوي. د علم لاسته راوړل زموږ د

علم عام دی، هغه علم چې دوی یې تر شرعې پورې محدودوي کفایي فرض دی، طالبانو ته ښه خبره داده چې دغه  
کسان باید د دوی له رهبرۍ و ویستل شي. دوی که د ناپوهۍ له مخې دا کار کوي نو هم دا لیاقت نلري چې د یو ستر  

لارښوونه دا کار کوي نو بیا خو دا ملي خیانت دی  ملت د مشرۍپر مسند کښینول شي او که د سیمې د استخباراتو په 
 او باید دوی سره داسې چلند وشي چې له ملي خاینینو سره کیږي. 

د طالبانو هغه قشر چې یواځې د خلاصې او قدوري ملایان نه دي او رښتینی دیني علم لري، په سیاست پوهیږي او 
په هیواد یې زړه درد کوي، په دې اړه باید پخپلو منځو کې بحث وکړي او د افغانستان ژغورلو او یا لږ تر لږه د  

 سي. اسلامي امارت د ژغورلو لپاره بالاخره باید یو تصمیم ونی
د طالبانو په رهبرۍ د یو شمیر تنګ نظره شیخانو تسلط دومره ساده خبره نه ده، د دوی د تسلط دوام به هم افغانستان  
ته او هم پخپله اسلامي امارت ته ډیر ناوړه عواقب ولري. د دوی سیاستونه او کړنې نه دا فغانستان خلکو ته د زغملو 

وروسته پاتي ذهنیت د استبداد دوام یواځې دا نه چې زموږ نجونې به   وړ دي او نه نړیوالو ته د منلو وړ. د دا رنګ
له تعلیمه پاتې شي، زموږ ټول خلک به د خپلو اساسي حقونو نه محروم شي، څرنګه چې دا حالت د دوام وړ نه دی،  

دلون به بیا ډیر  دا وضعیت به خامخا بدلون مومي، که په تدبیر پخپله د طالبانو له لوري ارامه بدلون رانشي، نو دا ب
 خونړی او ناوړه بدلون شي، افغانستان او پخپله اسلامي امارت ته به یې پایلې ډېئرې خطرناکې او بربادوونکې وي.

په پار او د سیمې د بې امنه کولو په خاطر همداسې بدلون   نړیوال استعمار له چین او روسیې سره د خپلو سیالیو
 غواړي.

د لا پیاوړي کیدو په حال کې دی، داعش اوس  هم په اورکزیو ایجنسۍ کې ساتل کیږي     TTPپه دې وروستیو کې  
او هیڅوک غږ نه پورته کوي. د سلفي، غیر سلفي، شیعه او سني اختلافاتو ته چې په څه رنګ لمن وهل کیږی، له  

، بلکی یوه داسې ملوک  ورایه ښکاري چې که بدلون راځي نو داسې نه ده چې د طالب  ځای به بیرته جمهوریت نیسي
الطوایفي یې نیسي چې د افغانستان او پاکستان په ګډون دا ټوله سیمه به د اور لمبو کې سوځي، هرڅوک به له هر چا  
 سره په جګړه اخته وي، هیڅ مسئول حاکمیت به موجود نه وي، دا سیمه به په مطلقې یوې تورې جغرافیا اوښتې وي. 

نو د یو څو زړو، سپین ږیرو، تنګ نظره د نړۍ د اوسمهال له غوښتنو ناخبره او په نالیدلیو استخباراتي مزو تړلیو 
شیخانو په واک کې ساتل  په دې نه ارزي چې د افغانستان په شتون او بقا قمار و وهل شي او زموږ نسلونه نسلونه 

 د تباهۍ کندې ته وغورځول شي. 
طالبان باید دخپلې حکومتولۍ په بڼه کې جدي بدلون راولي، دوی باید دا حقیقت ومني چې د اسلامي امارت، اسلامي 
خلافت، امیرالمومنین او خلیفه تصور چې ځینو افراطي ډلو وړاندې کړی،د وخت له شرایطو سره یې په بڼه کې باید  

په څو ښارونو کې محدود نه دی، په ټوله نړۍ کې تیت   بدلون راشي. اوس اسلامي امت یوازې د عربو د ټاپو وزمې
دی، جغرافیایي کرښو امت سره بیل کړی، هره برخه یې بیل روایات او اصول لري، یوازې د اسلام بنیادي عقیدتي  
اصول ثابت دي، د حکومتولی بڼې د هر هېواد له شرایطو سره باید سمون ومومي، اجتهاد په همدې مسایلو کې دی، 

اسلام د مبارک دین تر ټولو ستره ښېګڼه ده چې په هره زمانه کې د هرې ټولنې له شرایطو سره برابر نظام   او دا د
اقداماتو کې دا  په خپلو  ثابت دي. پخپله طالبان هم عملاً  بنسټیز عبادي اصول یې  او  یوازې اعتقادي  ملاتړ کوي. 

ې ډلې د ړانده انحصار ضد ته د پای ټکی کېښودل ثابتوي. نو بیا لازمه ده چې ولس ته آزادي ورکړل شي او د یو
 شي.

دا درسته ده چې د افغانستان خلک تقریباً ټول مسلمانان دي او د یو عادلانه اسلامي نظام غوښتونکي دي خو اوس  
شرایطو بدلون موندلی، اوس د امارت او خلافت هغه لومړنی تصور د عمل وړ نه دی، هغه څه چې ممکن دي هغه 

مي داسې حکومت په راوستلو کې  مهم رو ل  اسلامي حکومت دی. طالبان کولای شي د یو رښتینې او حقیقي اسلا
ولري چې هم د اسلام روح پکې تمثیل شي او هم د نړۍ له نورو هېوادونو سره تعامل پکې ممکن وي او هم د هېواد  

 خلک پکې ځان شامل وویني.
ملا هېبت الله د الله تعالی ) امانت یې خپل اهل ته وسپاری( د حکم څه ځواب لري چې په هېواد کې په سلګونو مسلکي  

 مسلمان او پاک کدرونه شته دي، خو ادارې او وزارتونه یوازې د شرعي علومو پر متخصصینو ډکې دي؟
که داسلامي نړۍ حکومتونو مهو اسلامي خوځښتونو او فکري مکتبونو ته وګورو، جمهوریت د اسلامي حکومت د 
یوې مشروع بڼې په توګه منل شوی. د اخوان المسلمین نهضت انتخابات د حکومت د مشروعیت لپاره اړین بولي، په  

ون کړی او انتخابات یې د حکومت د مشروعیت بیلابیلو هیوادونو کې د اخوان المسلمین ګوندونو انتخاباتو کې ګډ
 لپاره اړین بللي. 

په   انتخابات د واک مشروع لاره ګڼی او تل یې  العلمای اسلام  پاکستان کې جماعت اسلامي او جمیعت  او  په هند 
 انتخاباتو کې ګډون کړی او له جمهوري نظامونو یې دفاع کړې.

مشهور پولینډی دینی عالم اسد محمد چې انګریزي ژبې ته یې د صحیح بخاري ترجمه تر ټولو معتبره ترجمه ګڼل 
لیکوال دی،   Islam at Cross Roadکیږی، د علامه اقبال نژدې ملګری او د »اسلام په دوه لارې کې«  کتاب 

د جمهوریت په اړه وایي چې په یوه اسلامي ټولنه کې د قانون جوړونې واک له یوې شورا سره وي چې په ټاکنه کې 
 یې د ښځو او سړو په ګډون ټول امت د ګډون حق لري.  

( رشید رضاچې په عروة الوثقی مجله کې د سید جمال  Reformistهمدا رنګه نومیالی مصري عالم او سمونپال )
الدین افغان ملګری او د المنار په نوم د مشهوري اسلامي مجلې موسس ؤ، وایي د یو هیواد اعلی حاکمیت لومړی د  

خدای پاک سره دی او له هغه وروسته د خلکو سره تعلق لري، یانې د حاکمیت مشروعیت د خلکو لخوا انتخابیدل  
 دي.

مولانا مودودي، مولانا مفتي محمود، مولانا فضل الرحمن د جماعت اسلامي او جمعیت العلما نورو مشرانو نه یواځې  
د پاکستان په ټولو انتخاباتو کې ګډون کړی، بلکی د جمهوریت نه د دفاع په خاطر یې د عوامي نشنل ګوند، پیپلز ګوند  

 ایتلافونه کړي،  او مسلم لیګ په شان سیکولر او چپي ګوندونو سره 
دلته مهمه داده چې د حکومت احکام د اسلام له روحیې سره برابر وي، که څوک دا وایي چې موږ خو جمهوریتونه 
ولیدل چې په اخلاقي او مالي فسادونو کې تر غوږو ډوب وو، ځواب یې دادی چې په نظامونو کې فساد او غلطۍ د  

و په اسلامي امارت کې په دې لنډه موده کې چې د  افرادو کار دی، دا په هرنامه جوړ نظام کې ممکن دي ، د طالبان
 اخلاقي او مالي فسادونو کومې ویدویو ګانې عامې شوې دا یې تر ټولو روښانه ساری دی. 

طالبان دوه انتخابه لري، یا دې اوسني د وروسته پاتي ذهنیت  استبداد ته ادامه ورکړي،نجونې دې تعلیم ته نه پریږدي،  
د خلکو  اساسي حقوق دې د پښو لاندې کړي د سیاسي فعالیتونو اجازه دې نه ورکوي، او بیادې د داعش په لاس په  

ظر و اوسي. که خدای مه کړه دا کار وشي نو نه یوازې دا چې ډیره بې رحمانه توګه د اسلامي امارت سقوط ته منت
 هېواد به ډېرو بدو تیارو ته ور شکېل شي بلکې بیا به په پېړیو څوک د اسلامي نظام نوم هم وانخلي. 

په    پاکستان  له استخباراتو خلاص کړي، نور دې د  پاکستان  انتخاب دادی چې اصلاحات راولي،ځان دې د  دویم 
استخباراتي ملایانو او مدرسو باور نه کوي. تصامیم دې د دینی احکامو او د افغانستان د ملي ګټو په رڼا کې پخپله  

 نیسي، پاکستاني مفتیانو او مدرسو ته دې مراجعه نه کوي. 
ټول ملت او هیواد دې د څو شیخانو د وروسته پاتي فکر، نړیوال استعمار او د دښمن هیواد د استخباراتو له هیلو نه   

قربانوي، ورو ورو دې د یو رښتینې اسلامي جمهوري نظام د تاسیس په لور ګامونه پورته کړي. د فکر پر ازادی  
زره د ولس دغه حق ته غاړه کېږدي، دوی دې انتقاد ته    بندیزونه د نوښت او ابتکار دروازې تړي، دوی دې زر تر

ارزښت ورکړي، له هغو دې وېره نه کوي. په اختناق او استبداد نه حکومتونه دوام کولای شي او نه اوس د افکارو  
محدودول دوی ته ممکن دي. ډېره د شرم خبره ده چې هره ورځ د کتابونو د ټولولو په څېر جاهلانه اقدامات ظاهراً  

 اسلام په نامه تر سره کیږي.  د
په سیمه کې د چین او امریکا یو نوی سوړ جنګ د پیلیدو په حال کې دی، پاکستان د دې جګړې یو مهم ډګر دی، 
طالبان باید اجازه ورنکړي چې دا جګړه او رقابت افغانستان ته سرایت وکړي او افغانستان یې قرباني شي. او دا هله  

 لاص کړي.کیدای شي چې طالبان ځان د پاکستان او امریکا له ولکې خ
دا کار د یو نوي اساسي قانون له لارې چې یوه رښتینې لویه جرګه یې تصویب کړي، کیدای شي. په دې کې د هغه  
په هېواد کې خپلې کومې  نه دي، زموږ  افغانستان سره ګاونډیان  له  اسلامي هیوادونو مرسته هم اخیستی شو چې 

 ه علایق ونلري.  ځانګړې ګټې نلري، له کومې خاصې قومي،مذهبي او یا سیاسې ډلې سر 
طالب باید له ملت سره پخلا شي، دا خام خیال له ذهنه وباسي چې په یواځې ځان کولای شي خپل حاکمیت ته دوام 
ورکړي، دوی باید د افغانستان خلکو ته د هغوی حقونه بیرته ورکړي،که داسې ونکړي نو په لوی لاس به افغانستان  

کړه د افغانستان وجود اوبقا له ګواښ سره مخ  په یوې نوې جګړې اخته کړي، داسې جګړه چې کیدای شي خدای م
 کړي.

زوال لري، تاریخ شاهد دی هر کله چې حکومتونه او واکمنان په غرور اخته شوي،    کبر او کاذب غرور  بالاخره 
زوال یې پیل شوی. د خلق دیموکراتیک ګوند چې کله واکمن شو نو هر خلقي یو بیل فرعون و، ولسوالانو په خپل  

مو لیدل  د خلق  سر مخالفین اعدامول، دوی داسې فکر کاوه چې نور نو د تل لپاره واک د دوی په لاس کې دی. و
پرچم  استبدادي حاکمیت په څه بې رحمانه شکل زوال وکړ. سره له دې چې د وخت ستر ځواک او زموږ شمالي 
ګاونډۍ یې له ټول ځواک سره تر شا ولاړ و، پوځي یرغل یې وکړ، خو بادار او نوکر دواړه د تاریخ کندې ته ولوېدل. 

اوتلي وو په حکومتولی کې په کبر او لانجو واوښتل، لاړل د تاریخ  مجاهدین چې د یوه برحق جهاد له ډګره بریمن ر
برخه شول، د جمهوریت پرمهال ځینې جنګ سالاران او یا د لویدیځ لاسپوڅي هم همداسې په غرور اخته وو، ګواکې 

 دي.  واک یې هیڅ زوال نلري خو نن د پرون هماغه فرعونیان د دنیا په بیلا بیلو څنډو کې خوار او زار پراته 
طالبانو باید له دې عبرت اخستی وای، خو له بده مرغه طالبان هم په همدې کاذب غرور اخته دي، په دروغجنه توګه 
او قصداً تلقین کیږي چې ګواکې امریکا یې ماته کړې)حال دا چې د امریکا په لاس لوبیږي(. داسې فکر کوی چې 

خپلو پالیسیو کې د خلکو نظر ته هیڅ اهمیت نه ورکوي، مخالفین هیڅ وجود نلري او یا هیڅ اهمیت نلري، طالبان په  
بیا په تیره د غیر طالب نظر ته. کبر او غرور یواځې د خدای پاک کبریایی ذات  سره ښایي، که بل هیڅ علت نه وي، 

 یواځې همدا کبر او غرور به یوه ورځ د طالب د زوال سبب شي. 
طالبان باید فکر وکړي چې آیا امریکا د خدای له ویرې او که له طالب سره د محبت په پار افغانستان په دواړو لاسونو 
دوی ته وسپاره. امریکا چې له چین او روسیې سره د خپل زبر ځواکې بلکې د ټول غربي تمدن د فنا او بقا په جګړه  

 غواړي؟  اخته ده، په دې توګه له طالبانو څه کار اخیستل 
د دوحې په تړون کې چې کوم پټ او له هغه هم لا زیانمن شفاهي توافقات موجود دي، هغه  په کوم رنګ د دوی  

 لاسونه تړلي او په کوم رنګ یې امریکا کولای شي طالبان پرې د خپلو ګټو په خاطر استعمال کړي. 

ما اوریدلي چې شفاهي توافقانو کې یو توافق دا هم دی چې طالبان به د هغو ترهګرو ډلو مخه نیسي او افغانستان کې 
به یې فعالیت ته نه پریږدي چې کولای شي امریکا ته ګواښ پیښ کړي، خو که دا ګواښ نورو هیوادو او په تیره بیا  

ډلې له ځان سره وساتي. همدا ده چې اوس هم د نړۍ ډیر    د سیمې هیوادو  ته وي نو بیا طالبان کولای شي داسې
شمیر جنګیالۍ ډلې د طالبانو په پناه کې اوسیږي، له ټي ټي پي او القاعده نیولې بیا ایغوریانو او د جنوبي اسیا تر  

 نورو ترهګرو ډلو پورې.
داسې راپورونه شته چې همدا اوس یو ستر شمیر مالیزیایان او د جنوبې اسیا نورو بنسټ پالو ډلو غړي د افغانستان  
په شمال کې خصوصاً  قوش تیپې شاوخوا کې ځای په ځای کیږي، ورسره دا خبره هم روانه ده چې په هیواد کې په  

خوا کې جنګي مهارتونه هم زده کوونکو ته ښودل   سل هاوو نوې مدرسې جوړیږي چې هلته به د اسلامی علومو په
 کیږي.

داسې ښکاري چې په ټوله سیمه کې د یوې سترې جګړې لپاره یو نوی ستر لښکر د جوړیدو په حال کې دی. داسې  
خو به نه وي چې د داعش کومه لوبه چې د روسیې بې رحمه بمباریو په عراق کې تم کړې وه، هغه اوس دلته په  

کړی چې د دا رنګ پالیسیو غبرګون به څه وي؟  افغانستان  کې د بیا پیلیدو په حال کې وي. ایا طالبانو په دې فکر  
 ایا یوځل بیا افغانستان په جهنم د بدلولو هڅه روانه ده. 

 طالبه! ته به خپل خدای ته او خپلو خلکو ته څه ځواب وایې؟ 
آیا طالب باید همداسې د پاکستان او امریکا د استعماري لوبو په خاطر او د افغانستان د ګټو خلاف استعمال شي او که  
نه، باید ابتکار په خپل لاس کې واخلي او د یو جمهوري اسلامي نظام پر بنسټ کیښودلو هم خپل ځان او هم افغانستان  

کیدای شي، که نیت سم شي، عاقلانه فکر وشي او له تیره وژغوري. اوس هم لا فرصت شته اوس هم هرڅه سم  
 عبرت واخیستل شي نو اوس هم ناوخت نه دی. 

اشرف غني هم همدا فرصت درلود خو هغه ورځنې ګټه وانخیسته، هغه امریکا تر ټولو ښه پیژندله او ترټولو ښه 
پوهیده چې امریکا کومه لوبه روانه کړې. خو امریکا ته وفادارۍ او د واک هوس پرینښود چې افغانستان وژغوري،  

 ممکن وي خپل لوټ او تالان ته ادامه ورکړي.   بلکې تر اخره یې هڅه وکړه چې په واک کې پاتې شي او څومره چې
اشرف غني کولای شول په صداقت د افغانستان د سولې ستونزه او د امریکا  اهداف له ملت سره شریک کړي، له  
سیاسی ګوندونو او طالبانو سره کښینی او په ګډه د افغانستان ژغورلو لپاره کومه لار پیدا کړي او بین الافغاني توافق 

وښه دا وه چې د هغه څېره ټول انسانیت ته رسوا کړي،بالاخره  ته زمینه مساعده کړي، خو هغه دا کار ونکړ، د الله خ
 په شرمناکه توګه له هیواده وتښتید. 

البته دا یواځې غني نه ؤ، واک کې پاتې کیدو لپاره د اشرف غني لیونۍ مینه او واک ته رسیدو لپاره د طالبانو مجنونانه  
تلوسه هم سبب شوه چې امریکا او پاکستان پخپله لوبه کې کامیاب شي. د اشرف غني په لاس یې واک طالبانو ته  

زیږولو په هڅه لګیا دي، که طالبان دغه حالت درک کړای شي او   وسپاره  او اوس د طالبانو له بطنه د نوې فتنې د 
د اسلام او وطن له غوښتنو سره لازم اقدامات وکړي، افغانستان به یوه تاریخي بریا ترلاسه کړي، که همدغسې په  

 پټو سترګو روان وي نو د شاعر خبره : 
 ترسم که نرسی به کعبه ای اعرابی

 این ره که تو میروي به ترکستان است. 

